Diku ndala hapin. Poshtë një gëmushe thane që sikur mbështetej në trungun e madh e të kuqëremtë të një pishe, pashë dy njerëz gjysmë të shtrirë në barin e trashë. Ishin kapërthyer në një përqafim të gjatë, hamngjitës e dalldisës. Në ato përqafime në të cilat, pak nga pak, bota rreth e qark zë tretet e harrohet, humb e largohet dhe gjithë çfarë mbetet janë dy sy, dy buzë e një tufë flokësh të shpupurisur nëpër gishta.

Qëndrova për një çast dhe vështrova ata njerëz tashmë në qiell të shtatë që, kur s'flisnin putheshin, e kur s'putheshin çuçurisnin mijëra fjalë dashurie. 

Putheshin sikur mëkonin njëri-tjetrin me buzë, sikur rropateshin të hanin diçka të përbashkët, të padukshme, nxehtësisht të ëmbël.

Ishin dy të etur të zhuritur,

dy të uritur të pangopshëm.

Koka e saj flokëverdhë ishte mbështetur në thyerjen e bërrylit të tij. E shtrënguar si në një morsë, e lëshuar dhe e pafuqishme, e lënë krejtësisht në besën e atij krahu të hollë e zeshkan të thekur fort nga dielli i cili bënte kontrast me kanatjeren e bardhë, ajo fytyrë e dëshiruar për përkëdhelje, priste puthjet e tij.

